
Annotatsiya: Ushbu maqolada xizmatlar sohasini boshqarishdagi muammolar va ularni hal etish yo‘llari Andijon viloyati 
misolida tahlil qilingan. Tadqiqot jarayonida agroturizm va xizmatlar sohasining rivojlanish holati statistik ma’lumotlar aso-
sida baholandi. Tahlil natijasida xizmat sifati pastligi va raqamli xizmatlarning yetarli emasligi kabi muammolar aniqlandi. 
Shu asosda sohani takomillashtirish bo‘yicha amaliy takliflar ishlab chiqildi.

Kalit so‘zlar: xizmatlar sohasi, agroturizm, xizmatlarni boshqarish, raqamli xizmatlar, xizmat sifati, infratuzilma, hududiy 
rivojlanish, Andijon viloyati.

Аннотaция: В данной статье проанализированы проблемы управления сферой услуг и пути их решения на 
примере Андижанской области. В процессе исследования на основе статистических данных была оценена 
текущая ситуация развития агротуризма и сферы услуг. В результате анализа выявлены такие проблемы, 
как низкое качество обслуживания и недостаточное развитие цифровых услуг. На этой основе разработаны 
практические рекомендации по совершенствованию отрасли.

Ключевые слова: сфера услуг, агротуризм, управление услугами, цифровые услуги, качество обслуживания, 
инфраструктура, региональное развитие, Андижанская область.

Abstract: This article analyzes the problems of service sector management and ways to solve them based on the case 
of Andijan region. The study evaluates the current state of agrotourism and service sector development using statistical 
data. The analysis identifies key issues such as low service quality and insufficient development of digital services. Based 
on the findings, practical recommendations for improving the sector are proposed.

Keywords: service sector, agrotourism, service management, digital services, service quality, infrastructure, regional 
development, Andijan region.

K I R I S H
Hozirgi kunda xizmatlar sohasi iqtisodiyotning ustuvor tarmoqlaridan biri sifatida rivojlanib bormoqda. 

Ushbu sohaning kengayishi aholi bandligini ta’minlash, daromadlarini oshirish hamda tadbirkorlik faoliyatini 
qo‘llab-quvvatlashda muhim ahamiyat kasb etmoqda. Raqamli iqtisodiyot sharoitida xizmatlar sohasini 
rivojlantirish va uni samarali boshqarish masalalari dolzarb ahamiyatga ega bo‘lib bormoqda.

Oʻzbekiston Respublikasi Prezidentining 05.10.2020 yildagi “Raqamli Oʻzbekiston — 2030” strategiyasini 
tasdiqlash va uni samarali amalga oshirish chora-tadbirlari toʻgʻrisida”gi PF-6079-son1 Farmonida iqtisodiyot 
tarmoqlarini, jumladan, xizmatlar sohasini raqamlashtirish, zamonaviy axborot-kommunikatsiya texnologiyalarini 
joriy etish va raqamli xizmatlarni kengaytirish asosiy ustuvor yo‘nalishlardan biri sifatida belgilangan. Mazkur 
strategiya xizmatlar sohasini modernizatsiya qilish va uning raqobatbardoshligini oshirishda muhim huquqiy va 
institutsional asos bo‘lib xizmat qiladi.

Shu munosabat bilan xizmatlar sohasida raqamli transformatsiya jarayonlarini chuqur tahlil qilish va amaliy 
yechimlar ishlab chiqish muhim ahamiyat kasb etadi. Mazkur maqolada xizmatlar sohasini boshqarishdagi 
mavjud muammolar Andijon viloyati misolida o‘rganilib, agroturizm va raqamli xizmatlar asosida ularni hal etish 
bo‘yicha takliflar ishlab chiqiladi.

1	  https://lex.uz/ru/docs/-5030957

M A V Z U G A  O I D  A D A B I Y O T L A R  S H A R H I
Xizmatlar sohasini boshqarish va uni rivojlantirish masalalari iqtisodiy adabiyotlarda keng yoritilgan 

boʻlib, zamonaviy yondashuvlarda mijozga yoʻnaltirilganlik va xizmat sifati ustuvor ahamiyat kasb etadi. Ilmiy 
tadqiqotlarda taʻkidlanishicha, xizmatlar sohasida raqobatbardoshlikni taʻminlash, avvalo, xizmat koʻrsatish 
jarayonini takomillashtirish va mijoz qoniqishini oshirish bilan bevosita bogʻliq (Kotler P., Keller K., 2016).

Xizmat sifati va uni baholash masalalari alohida o‘rin tutadi. Bu borada SERVQUAL modeli keng qo‘llanilib, 
u xizmat ko‘rsatishda ishonchlilik, tezkorlik, ishonch uyg‘otish va individual yondashuv kabi omillarni baholash 
imkonini beradi. Mazkur yondashuv xizmatlar sohasidagi muammolarni aniqlash va ularni bartaraf etishda 
muhim nazariy asos hisoblanadi (Zeytxaml, Bitner va Gremler, 2018).

So‘nggi yillarda raqamli iqtisodiyot sharoitida xizmatlar sohasini transformatsiya qilish masalalariga 
alohida e’tibor qaratilmoqda. Xususan, raqamli xizmatlar tushunchasi va ularning xususiyatlari tahlil qilingan 
tadqiqotlarda ularning interaktivligi, avtomatlashtirilganligi va yuqori samaradorligi asosiy jihatlar sifatida qayd 
etilgan. Shu bilan birga, raqamli texnologiyalarni joriy etish xizmatlar sohasida samaradorlikni oshirish, xizmat 
ko‘rsatish tezligini kuchaytirish va xarajatlarni kamaytirishga xizmat qilishi ta’kidlanadi (Mexmud, Sidra, 2025).

Agroturizm esa xizmatlar sohasining muhim tarkibiy qismi sifatida hududiy iqtisodiyotni rivojlantirishda 
katta ahamiyatga ega. Ilmiy manbalarda agroturizm qishloq hududlarida yangi ish o‘rinlarini yaratish, aholi 
daromadlarini oshirish va iqtisodiy faollikni rag‘batlantirishning samarali vositasi sifatida baholanadi hamda 
agroturizm turizm va qishloq xo‘jaligi faoliyatining integratsiyalashgan shakli bo‘lib, xizmatlar ko‘lamini 
kengaytirish va hududiy rivojlanishni ta’minlash imkonini beradi (Viktorovna, 2014).

Zamonaviy tendensiyalardan kelib chiqqan holda, agroturizm xizmatlarini raqamli texnologiyalar bilan 
uyg‘unlashtirish muhim ahamiyat kasb etmoqda. Onlayn platformalar, elektron bronlash tizimlari va raqamli 
marketing instrumentlari orqali agroturizm xizmatlarining ommaviyligini oshirish va bozorda raqobatbardoshligini 
kuchaytirish mumkin.

Yuqorida keltirilgan nazariy yondashuvlar shuni ko‘rsatadiki, xizmatlar sohasini samarali boshqarishda 
xizmat sifati, raqamli texnologiyalar va agroturizm imkoniyatlarini kompleks tarzda rivojlantirish zarur 
hisoblanadi. Bu esa mazkur tadqiqotda ko‘tarilgan muammolarni hal etishda muhim ilmiy asos bo‘lib xizmat 
qiladi.

T A D Q I Q O T  M E T O D O L O G I YA S I
Mazkur tadqiqotda Andijon viloyatida agroturizm loyihalarining rivojlanish holati tahlil qilindi. Tadqiqotda 

statistik, taqqoslash va grafik tahlil usullaridan foydalanildi. Shuningdek, sohaning kuchli va zaif tomonlarini 
baholash maqsadida SWOT tahlil qo‘llanildi.

Ma’lumotlar Andstat.uz manbalari asosida o‘rganilib, ular asosida xulosalar va amaliy takliflar ishlab 
chiqildi.

Tahlil va natijalar
Mazkur tadqiqotda Andijon viloyatida agroturizm loyihalarining hududlar bo‘yicha taqsimoti asosida 

xizmatlar sohasining rivojlanish holati o‘rganildi. Tahlil jarayonida agroturizm loyihalarining joylashuvi, ularning 
hududiy farqlari hamda sohaning amaldagi holatiga ta’sir etuvchi omillar kompleks tarzda baholandi.

Tahlil uchun olingan ma’lumotlar agroturizm loyihalarining tumanlar kesimidagi taqsimoti bir xil emasligini 
ko‘rsatdi. Ayrim hududlarda loyihalar soni nisbatan yuqori bo‘lib, bu yerlarda agroturizmni rivojlantirish uchun 
zarur sharoitlar shakllanganligini anglatadi. 

Hududlar o‘rtasidagi farqlar infratuzilma rivoji, investitsiya imkoniyatlari va xizmat sifati darajasi bilan 
izohlanadi. Shu bois, agroturizmni rivojlantirishda raqamli xizmatlarni joriy etish, xizmatlar turlarini kengaytirish 
va investitsiya muhitini yaxshilash muhim ahamiyatga ega. Agroturizm loyihalarining hududlar bo‘yicha 
taqsimoti quyidagi 1-rasmda keltirilgan (1-rasm).

1-rasm. Andijon viloyatida agroturizm loyihalari soni (tumanlar kesimida)2

Agroturizm loyihalari Andijon viloyati hududlari bo‘yicha nomutanosib taqsimlangan. Xususan, Qo‘rg‘ontepa 
(122 ta) va Asaka (50 ta) tumanlarida ko‘rsatkichlar yuqori bo‘lib, bu hududlarda agroturizm rivojlanishi uchun 
sharoitlar nisbatan yaxshi shakllangan.

Boshqa tumanlarda esa loyihalar soni past bo‘lib, bu mavjud salohiyatdan to‘liq foydalanilmayotganligini 
ko‘rsatadi. Ushbu holat infratuzilma, investitsiya va xizmat sifatidagi farqlar, shuningdek, raqamli xizmatlarning 
yetarli emasligi bilan izohlanadi.

Shu bois, agroturizmni rivojlantirishda raqamli xizmatlarni joriy etish va kam rivojlangan hududlarda 
infratuzilmani kuchaytirish muhim ahamiyatga ega. Agroturizm xizmatlarini rivojlantirish holatini kompleks 
baholash maqsadida sohaning kuchli va zaif tomonlari, shuningdek, imkoniyatlar va xavf-xatarlar tahlil qilindi. 
Yuqoridagi tahlil natijalarini chuqurroq baholash maqsadida agroturizm sohasining SWOT tahlili amalga 
oshirildi (1-jadval).

1-jadval 
Agroturizm sohasining SWOT tahlili (Andijon viloyati misolida)3

KUCHLI TOMONLAR (STRENGTHS):
•  hududning qishloq xoʻjaligi va tabiiy resurslarga boyligi; 

•  ayrim tumanlarda agroturizm loyihalarining shakllanganligi (masalan, Qoʻrgʻontepa va Asaka tumanlari); 
•  qishloq turizmiga boʻlgan ichki talabning ortib borayotgani; 

•  mahalliy aholining tadbirkorlik faolligi mavjudligi.
ZAIF TOMONLAR (WEAKNESSES):

• hududlar oʻrtasida agroturizm rivojlanish darajasida muayyan tafovutlarning mavjudligi;
• infratuzilmaning ayrim hududlarda yanada takomillashtirishni talab etishi;

• xizmat koʻrsatish sifati darajasining barcha hududlarda bir xil darajada shakllanmaganligi;
• raqamli xizmatlar (onlayn bronlash, marketing)ni joriy etish jarayonining bosqichma-bosqich amalga 

oshirilayotgani;
• investitsiya resurslariga kirish imkoniyatlarini yanada kengaytirish zarurati.

IMKONIYATLAR (OPPORTUNITIES):
•  raqamli texnologiyalarni joriy etish orqali xizmatlar samaradorligini oshirish; 

•  agroturizmni ichki va tashqi turizm bilan integratsiya qilish; 
•  davlat qoʻllab-quvvatlash dasturlari va investitsiyalarni jalb qilish imkoniyati; 

•  yangi xizmat turlarini (ekoturizm, fermerlik tajribasi) joriy etish.
XAVF-XATARLAR (THREATS):

•  investitsiyalarning yetarli darajada jalb etilmasligi; 
•  boshqa hududlar bilan raqobatning kuchayishi; 
•  infratuzilma muammolarining saqlanib qolishi; 

• raqamli xizmatlarni joriy etishda texnik va kadrlar bilan bogʻliq cheklovlar.

Yuqoridagi SWOT tahlil natijalari shuni ko‘rsatadiki, agroturizm sohasida mavjud imkoniyatlarga 

2	  Manba: Andstat.uz asosida muallif tomonidan tayyorlandi.
3	  Manba: Muallif tomonidan tayyorlandi.

qaramasdan, uning rivojlanishiga to‘sqinlik qilayotgan bir qator zaif tomonlar va xavf-xatarlar mavjud. Shu bilan 
birga, raqamli texnologiyalarni joriy etish va investitsiyalarni jalb qilish orqali agroturizmni rivojlantirish uchun 
katta imkoniyatlar mavjud.

X U L O S A  V A  T A K L I F L A R
Xulosa qilib aytganda, tadqiqot natijalari Andijon viloyatida agroturizm loyihalarining hududlar kesimida 

nomutanosib taqsimlanganligini ko‘rsatdi. Jadval va 1-rasm ma’lumotlariga ko‘ra, ayrim tumanlarda (xususan, 
Qo‘rg‘ontepa va Asaka) agroturizm faol rivojlanayotgan bo‘lsa, boshqa hududlarda loyihalar soni past darajada 
saqlanib qolmoqda. Bu esa mavjud tabiiy va iqtisodiy salohiyatdan to‘liq foydalanilmayotganligini anglatadi.

Tahlil natijalariga ko‘ra, ushbu nomutanosibliklar, avvalo, infratuzilmaning rivojlanish darajasi, investitsiya 
imkoniyatlari, xizmat ko‘rsatish sifati hamda raqamli texnologiyalardan foydalanish darajasining turlicha ekanligi 
bilan izohlanadi. Shu bilan birga, agroturizm xizmatlarida onlayn platformalar, elektron to‘lovlar va raqamli 
marketingning yetarli darajada joriy etilmaganligi sohaning raqobatbardoshligini pasaytirmoqda.

SWOT tahlil natijalari ham shuni ko‘rsatdiki, mavjud imkoniyatlarga qaramasdan, zaif tomonlar va xavf-
xatarlar sohaning barqaror rivojlanishiga to‘sqinlik qilmoqda. Shu nuqtayi nazardan, agroturizmni rivojlantirish 
xizmatlar sohasini takomillashtirishning muhim yo‘nalishi hisoblanadi.

Shu asosda quyidagi amaliy takliflar ishlab chiqildi:
• agroturizm obyektlarini yagona raqamli platformaga integratsiya qilish va onlayn bronlash tizimlarini joriy 

etish;
• xizmatlar turlarini kengaytirish (ekoturizm, fermerlik tajribasi, milliy madaniy xizmatlar);
• kam rivojlangan hududlarda infratuzilmani rivojlantirish va davlat-xususiy sheriklikni kuchaytirish;
• agroturizm sohasiga investitsiyalarni jalb qilish mexanizmlarini takomillashtirish;
• xizmat ko‘rsatish sifatini oshirish va kadrlar malakasini rivojlantirish;
• raqamli marketing va axborot platformalari orqali agroturizm xizmatlarini keng targ‘ib qilish.
Yuqoridagi takliflarni amalga oshirish agroturizm xizmatlarini samarali rivojlantirish, hududlar o‘rtasidagi 

nomutanosiblikni kamaytirish hamda xizmatlar sohasining umumiy raqobatbardoshligini oshirishga xizmat 
qiladi.

